
Roig kontseilariak Hidrostank, Integralia Movilidad eta Goikoa enpresei eman die Esportatzaile Berrien Saria, hirugarren edizioan 
Sariaren deialdia Nafarroako Gobernuak eta Merkataritza Ganberak egiten dute, enpresa txiki eta ertainek esportatzeko eta nazioartekotzeko egiten duten ahalegina aintzatesteko asmoarekin
2009ko azaroak 19, asteazkena. Esportatzaile Berrien Sarien hirugarren edizioko ekitaldia Nafarroako Merkataritza eta Industria Ganberaren egoitzan egin dute.Ekitaldiko burua Berrikuntza, Enpresa eta Enplegu kontseilaria, Jose Maria Roig Aldasoro, izan da; eta saridunak Hidrostank, Integralia Movilidad eta Goikoa enpresak. Sarien helburua da, hain zuzen, Nafarroako enpresa txiki eta ertainek ekoiztutakoa esportatzeko eta jarduera nazioartekotzeko daukaten interesa eta egiten duten ahalegina aintzatesteko.

Hidrostak konpainian kanalizazio eta ekipamendu hidraulikoetarako materiala egiten dute. Enpresa saritu dute, zehazki, fakturazio osoan esportazioak gora egin duelako, sektorean arazoak dituzten arren materiala esportatzeko ahalegina egin dutelako, esportazio sail egonkortua daukatelako eta segimendu programan arrakastaz parte hartu dutelako.

Integralia Movilidad enpresan bidaiariak garraiatzeko ibilgailu txiki eta ertainak eraldatzen eta egokitzen dituzte. Saria jaso du, hain zuzen, fakturazioaren erdia baino gehiago kanpo merkatukoa delako; produktua etengabe aldatzen dutelako, beste herrialde batzuetara eramateko; nazioartekotzeko ahalegin handia egin duelako, hasiera-hasieratik; eta I+G+B alorraren aldeko apustua egin duelako, tinko, ibilgailuak eskuragarriagoak izan daitezen eta ingurumena errespetatu dezaten.

Goikoan hestebeteak egiten dituzte, eta enpresa saritu dute, lehenik, beste herrialde batzuetako oztopo tekniko eta sanitarioak gainditu dituztelako; bigarrenik, hestebeteak herrialde ugari eta anitzetara esportatzen dituztelako; hirugarrenik, enpresa nazioartean garatzeko lan saiatua egin dutelako; eta azkenik, programaren esparruan zerbitzu asko baliatu dituztelako.
Esportatzea eta kanpo merkatuan sartzea
Esportatzaile Berrien Sariaren deialdia egiten dute Nafarroako Gobernuak, Berrikuntza, Enpresa eta Enplegu departamentuaren bitartez; Espainiako Kanpo Merkataritzako Institutuak (ICEX); eta Nafarroako Merkataritza eta Industria Ganberak. Sarian parte har dezakete Kanpo Sustapenean Hasteko Programaren (gaztelaniaz, PIPE) hiru faseak amaitu dituzten enpresek, salbu aurreko edizioko irabazleek.
Hautagaiak honako irizpide hauen arabera ebaluatzen dituzte: programaren bitartez jasotako laguntzaren zenbatekoa, laguntzailea kontratatzea, zerbitzu osagarriak erabiltzea, esportazio zenbatekoak (balio absolutuetan), salmenten gaineko esportazio portzentajea, esportazio portzentajearen bilakaera, esportazio herrialdeak, produktura egokitzeko premiak, esportazio saila edukitzea eta nazioartekotze maila. Epaimahaia osatzen dute Berrikuntza, Enpresa eta Enplegu departamentuko, ICEXeko eta Nafarroako Ganberako bina ordezkarik; eta ematen dituzten sariak maila berekoak dira.
Esportatzaile Berrien Saria 2005ean eman zuten lehen aldiz, Nafarroako enpresa txiki eta ertainak ekoizpena esportatzeko eta nazioartekotzeko egiten duten ahalegina aintzatesteko eta, era horretan, baita ere, gainerako enpresei pauso horiek ematera animatzeko. Saria bi urtero ematen dute; beraz, bigarren edizioa 2007an egin zuten.
PIPE programak estatu osoa hartzen du eta guztira 5.100 enpresa inguruk parte hartu dute. 1997an abian jarri zenetik, 150 enpresa nafarrek amaitu dituzte hiru faseak. Programaren helburua da estatuko enpresa txiki eta ertainak esportatzen hastea, prozesu integral eta jarraitu baten bitartez, metodologia espezifikoarekin eta etengabeko aholkularitza teknikoarekin. Programa medio diagnostikoak egiten dituzte eta enpresentzako plan estrategiko bereziak diseinatzen dituzte. Gainera, finantza laguntza oso handia da.

